
Pip. Sciâ vêgne voscià ascì... no permettemmo,
impedimmo.

Nic. (sorpreso). Cose sciâ vêu?

Fal. (c. s.) Cose ö l'ha?

Manin. Ö sciô Manezzi!

Pip. (tutta questa scena con molta volubilità). Scì
scignori, son mi che non permettiö mai ciû che sciâ
vegnan a de estremitæ disgustose... sciô Manuello
sciâ m'aggiûtte voscià ascì... cose gh'é stæto? sciâ me
diggan a mi... vedemmo, vedemmo... se rimedia a
tûtto fêua che ä morte.

Nic. Eh! cäo scignor, ho puïa proprio che se no ghe
rimedia a morte, no vegniemo a cavo de ninte.
Man. (entrando adagio). (De cose ö s'é andæto a
mescciâ).

Manin. Quando se gh'é tiæ pe-i cavelli!

Fal. Quando se sente dî çerte cose!

Pip. Sciâ se calman.. e sciâ veddian che rimediö a tûtto
mi... me feliçito anzi d'ëse capitôu a tempo per impedî
qualche sciäto... animo sciô Nicolla, no permetto che
sciâ reste in questo stato de surescitazion... e cose
bezeugna pigiâle con calma.

Nic. Eh vorrieivo ûn pö veddilo voscià, se in to mæ
caxo sciâ piggieiva e cose con calma... sciâ deve
savei che mi...

Manin (interrompendolo con stizza). Almeno taxemmo
davanti a-e gente... no se femmo mincionâ!

Fal. (c. s.) Sciâ l'agge almeno a prudenza che porta a so
etæ...

